
Kjarnorkuváin, Vondi-Valdi og Dominic Cummings 

Eins og kunnugt er skundaði þáverandi forsætisráðherra Bretlands, Boris Johnson, á 

fund úkraínskra stjórnvalda í Kænugarði, þegar út spurðist, að friðarsamningar væru í 

deiglunni í upphafi stríðsins í Úkraínu. Hann spillti þeim samningum og atti 

Úkraínumönnum til frekari stríðsátaka, sem kostað hafa þá skelfilegar fórnir.  

Mörg hundruð þúsund úkraínskir karlar hafa fallið á altari brjálæðinga á borð við Boris 

og skilja eftir sig ekkjur og föðurlaus börn. Þeir flýja nú herkvaðingu, en eru hundeltir 

af eigin yfirvöldum, þar sem þeir leita skjóls. Herskáustu nágrannarnir selja þá jafnvel í 

heldur úkraínskra yfirvalda, svo senda megi þá í sláturhúsið.  

Í stríðsvolæðinu hefur upp raust sína hafið – og heldur betur óvænt – ráðgjafi Boris, 

Dominic Cummings. Hann hefur snúið við blaðinu og segir staðgengilsstríð 

Bandaríkjanna og Nató vera hrapaleg mistök. Það er auðvelt að taka undir. 

Hagfræðiprófessorinn, Richard D. Wolff, segir Nató hafa sýnt dómgreindarleysi. 

Á skrifandi stundu sækja Rússar fram á öllum vígstöðvum. Þrátt fyrir það halda 

vestrænir herforingjar sumir því fram, að rússneski herinn sé ekki í stakk búinn til að 

taka Kharkov. Reynar hefur Vondi-Valdi sagt, að það vaki ekki fyrir honum.  

Varnarleysi úkraínska hersins hefur vakið athygli. Í ljós hefur komið, að peningar frá 

Vesturlöndum, sem fjármagna áttu varnarvirki á svæðinu, hurfu í vasa úkraínskra 

stjórnmála- og/eða embættismanna. Það skýrir m.a. hraða sókn rússneska hersins. 

Fullyrðingar herforingjanna koma spánskt fyrir sjónir í ljósi yfirlýsinga stjórnvalda á 

Vesturlöndum, þ.e., að nú þurfi að fjölga enn í herliði þeirra í Úkraínu, svo að hún falli 

ekki í hendur Rússum. Hinn nýi Napóleon Frakka, Emmanuel (Rothschild) Macron, fer 

þar fremstur í flokki, þótt Bretar kynnu að vera stríðsóðastir. Heimvaldastríð er þeim í 

blóð borið. Nýju Natóríkin færa sig einnig upp á skaftið. Mette minkabani ætlar meira 

að segja að senda F16 orrustuvélar. Svíar eru í svipuðum hugleiðingum. 

Það er varla blöðum um það að fletta, að hér er í rammri alvöru rætt um að sækja 

enn frekar að Rússum, bæði með hefðbundnum vopnum og eins með 

kjarnorkuvopnum, fái herskáustu stríðsbrjálæðingarnir á Vesturlöndum að ráða. 

Rússar bregðast fyrirsjáanlega við. Vondi-Valdi hótar nú að beita skammdrægum 

kjarnavopnum gegn Nató herjunum. Æfingar hafa verið haldnar. Sagnfræðingurinn, 

Gilbert Doctorow, kallar þetta „hinn hála veg til þriðju heimstyrjaldarinnar.“ Það eru 

allar líkur á því, að rússneskir og kínverskir ráðamenn ráði nú ráðum sínum um 

beitingu kjarnavopna á fundum sínum í Beijing. 



Gömlu heimsveldin leggja hart að fyrrum Varsjárbandalagsríkjum að brýna busana. 

Sumum embættismanna þeirra þykir nóg um og óttast þau átök við Rússa, sem nú 

virðast í undirbúningi. T.d. flúði pólskur dómari til Hvíta-Rússlands. 

Stríðsþreyta almennings í hinni stríðshrjáðu Úkraínu hefur náð því stigi, að hann gerir 

aðsúg að eigin hermönnum. Og enn eru raunir almennings ótaldar. Lánadrottnarnir 

krefjast afborgana af lánum, samtímis því að land og auðævi þjóðarinnar færast á 

hendur þeim. 

Fjáraustur til úkraínskra spillingaryfirvalda – sem stunda peningaþvætti fyrir erlenda 

aðilja – er ótæpilegur. Íslensk yfirvöld taka þátt í þessari ósvinnu, blása í ófriðarbálið. 

Himar Þór Hilmarsson, prófessor í stjórnsýslufræði, skrifar um þetta í grein í Vísi 14. 

maí: 

„Utanríkisráðherra var greinilega hlynntari skotvopnasendingum og spurði hvort 

nægjanlegt væri að Bandaríkin sendu stoðtæki og teppi til Íslands ef á okkur yrði 

ráðist. Þetta er einkennileg athugasemd … 

Ég hefði haldið að í þessari óvissu væri best fyrir vopnlausa smáþjóð að halda sér til 

hlés í hernaðarbrölti. Veita Úkraínu mannúðaraðstoð t.d. með stoðtækjum til að gera 

fólki kleift að snúa aftur á vinnumarkaðinn í Úkraínu. Margt bendir til þess að skortur 

á mannafla sé orðið meira vandamál í Úkraínu en vopnaskortur. Með aðstoð að þessu 

tagi, sem væri mikilvæg fyrir Úkraínu, væri með engu móti hægt að segja að Ísland 

væri að ögra Rússlandi. … 

Við þessar aðstæður er óskynsamlegt fyrir vopnlausa smáþjóð að tala á ögrandi hátt 

til annarra stórvelda, kaupa vopn þeim til höfuðs þó í litlu magni sé, eða taka 

skyndiákvarðanir um lokun sendiráðs.“ 

